
Sud Bosne i Hercegovine

Суд Босне и Хецеговине

Broj: S1 3 Iž 049578 24 Iž                                                    

Sarajevo, 10.10.2024. godine
Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk kao predsjednika vijeća, Vesne Trifunović i Hilme Vučinića kao  članova vijeća, odlučujući o žalbi Begana Muhića gradonačelnika Grada Živinice, izjavljenoj protiv odluke Centralne izborne komisije Bosne i Hercegovine broj: 05-01-07-5-2197/24 od 02.10.2024. godine, zbog kršenja odredbi Izbornog Zakona Bosne i Hercegovine, u nejavnoj sjednici, održanoj 10.10.2024. godine, donio je

R J E Š E N J E

Odbija se žalba Begana Muhića kojom se pobija stav 2 dispozitiva odluke Centralne izborne komisije Bosne i Hercegovine broj 05-01-07-5-2197/24 od 02.10.2024. godine.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, u stavu 1 dispozitiva, utvređeno je da je politički subjekt SDA-Stranka demokratske akcije odgovorna što je njihov kandidat za gradonačelnika Grada Živinice Began Muhić, vodio preuranjenu izbornu kampanju, pa joj se na osnovu član 6.7 stav 2 tačka 1 i primjenom člana 19.9 stav 1 tačka 3 Izbornog zakona BiH izrekla novčana kazna u iznosu od 8.000,00 KM (osam hiljada konvertibilnih maraka).

Stavom 2 dispozitiva utvrđeno je da je Began Muhić kandidat političkog subjekta SDA-Stranka demokratske akcije za gradonačelnika Grada Živinice, vodio preuranjenu izbornu kampanju čime je prekršio pravila ponašanja u izbornoj kampanji iz člana 7.1 Izbornog zakona BiH pa mu je izrečana novčana kazna u iznosu od 3.000,00 KM (tri hiljade konvertibilnih maraka).
   Protiv ove odluke žalbu je blagovremeno podnio Began Muhić zbog pogrešno i nepotpuno utvrđenog činjeničnog stanja i pogrešne primjene materijalnog prava. Smatra da kao kandidat ne može voditi preuranjenu izbornu kampanju koju mogu voditi samo politički subjekti, nezavisni kandidati, koalicije ili liste nezavisnih kandidata i da zakonske odredbe ne propisuje da je kandidat politički subjekt. Osporava da sadržaj predmetnog videa ima elemente izborne kampanje jer nema političkih poruka, stranačkih obilježja, niti spominje njegovu stranačku pripadanost i predstojeće izbore. Ističe da u videu nije nastupao kao kandidat SDA za gradonačelnika Grada Živinica, nego isključivo kao gradonačelnik koji je ispunjavao svoju statutarnu obavezu informisanja javnosti o tekućem problemu vodosnabdjevanja. Video ne predstavlja njegovu promociju i promociju njegovog rada kako je to pogrešno zaključeno u pobijanoj odluci, nego iznosi sadržaj usvojenog Programa rada gradonačelnika za 2024. godinu, a nastupu je iznuđen ogromnim brojem upita građana. Predlaže da se žalba uvaži i pobijana odluka poništi i vrati na ponovno odlučivanje ili da sud utvrdi da nema njegove odgovornosti i odgovornosti SDA.

U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je pobijana odluka donesena pravilno, u skladu sa odredbama Izbornog zakona BiH. Ističu da iz sadržaja izražavanja jasno proizilazi da je žalilac na organizovnom skupu slao poruku biračima  i upoznavao ih sa svojim programom, što nesumnjivo ima karakter preuranjene kampanje, a da je Program rada gradonačelnika na koji se žalitelj poziva usvojen 8 mjeseci  prije sačinjavnaja videa.

Žalba nije osnovana.
Prema stanju u spisu proizilazi da je Centralna izborna komisija Bosne i Hercegovine dana 05.09.2024. godine primila informaciju Koaliicije za slobodne i poštene izbore „Pod lupom“ da je dana 29.07.2024. godine Began Muhić na svojoj Facebook stranici objavljenim videom vodio preuranjenu izbornu kampanju.

Dostavljeni prigovor Centralna izborna komisija BiH cijenila je kao inicijativu za postupanje po službenoj dužnosti, koju je dostavila na izjašnjenje političkom subjektu SDA sa zahtjevom da se posebno izjasni Began Muhić. Nakon uvida u dostavljene dokaze-snimak, te data izjašnjenja, donijela je osporenu odluku o utvrđenoj odgovornosti političke partije i žalioca za preuranjenu izbornu kampanju jer su prekršena pravila ponašanja u izbornom periodu iz člana 7.1. Izbornog zakona BiH.

Izjavljena žalba Begana Muhića pobija odluku u dijelu utvrđivanja njegove odgovornosti, te će predmet rasprave pred apelacionim vijećem Suda BiH biti pravilnost i zakonitost odluke u dijelu koja utvrđuje odgovornost imenovanog za povredu člana 7.1 Izbornog zakona (Sl. glasnik BiH br. 23/01-24/24).

Cijeneći pravilnost i zakonitost pobijane odluke Centralne iznorne komisije BiH apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo.

Prije svega u pobijanoj odluci cijenjena je odredba člana 1.1a stav 1 tačka 8  Izbornog zakona koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7 citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke stranke prije zakonom propisanog perioda je preuranjena, tako i objava na društvenoj mreži Facebook sa naloga Begana Muhića od 29.07.2024. godine, pod uslovom da sadržaj ima karakter izborne kampanje.


Citirana odredba pod izbornom kampanjom podrazumjeva upoznavanje birača i javnosti sa programom i kandidatima. Sadržaj objave na profilu Begana Muhića ne može se dosvesti u isključivu vezu sa njegovim mandatom gradonačelnika Grada Živinica, potrebama građana za informacijama i obavještenjem o usvojenom Programu rada za tekuću godinu. Ovo iz razloga jer obajava nije postavljena na zvaničnom profilu Grada Živinica, nego na privatnom profilu Begana Muhića koji je sebe jasno označio kao gradonačelnika. Zatim, uz žalbu dostavljeni, usvojeni Program rada gradonačelnika za 2024. godinu datira od 12.12.2024. godine pa je mogao biti učinjen dostupnim javnosti mnogo prije početka izbornog procesa, što se odnosi i na potenciranje problema lokalne zajednice koji datiraju i prije izborne godine. Dakle, žalitelj je postojeće probleme i programe iskoristio za promociju sebe kao već tada ovjerenog kandidata za gradonačelnika i to ispred političkog subjekta SDA. 

Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, Centralna izborna komisija BiH pravilno je ocijenila da predmetna objava kandidata SDA Begana Muhića, data upravo za vrijeme izbornog procesa, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje.

Žalba neosnovano ukazuje da žalitelj kao kandid ne može biti odgovoran za vođenje preuranjene izborne kampanje, budući da mu odredba člana 7.1. b Izbornog zakona osigurava pravo na vođenje izbornih aktivnosti, pa samim tim postoji i odgovornost za zloupotrebu tog prava. Pravilnom primjenom odredbe člana 19.9 stav 1 tačka 4) Izbornog zakona za utvrđenu povredu žalitalja kao kandidata  političkog subjekta SDA izrečena je novčana kazna u iznosu od 3.000,00 KM, u visini zakonskog minimuma, za koju odluku vijeće zaključuje da je adekvatna učinjenom prekršaju.
               Obzirom na navedeno, po ocjeni ovog vijeća, pobijana Odluka Centralne izborne 

 komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10), valjalo odbiti.
                                                                                       PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

